
MUSTAQILLIK DAVRI SUV XOʻJALIGI, QASHQADARYO VILOYATI 
IRRIGATSIYA-MELIORATSIYA TIZIMINING TARIXIY SHAKLLANISHI 

 
For citation: Umidbek M. Tashmuradov. HISTORICAL FORMATION OF THE IRRIGATION 
AND LAND-RECLAMATION SYSTEM OF KASHKADARYA REGION: PHYSICAL-
GEOGRAPHICAL FACTORS, WATER RESOURCES AND THE SOVIET LEGACY. Look to 
the past. 2026, vol. 9, issue 9. 
 
 

http://dx.doi.org/10.5281/zenodo.23031880 
 

ANNOTATSIYA 
Maqolada Qashqadaryo viloyati irrigatsiya-melioratsiya tizimining 1991-yilga qadar boʻlgan 

shakllanish jarayoni tarixiy tahlil qilinadi. Viloyatning tabiiy-geografik tasnifi, suv resurslarining 
taqchilligi, daryo oqimining mavsumiy rejimi va tuproq-gidrogeologik sharoit sugʻorma 
dehqonchilik hamda melioratsiyani hududda iqtisodiy taraqqiyotning hal qiluvchi sharti darajasiga 
koʻtargan omillar sifatida koʻrsatilgan. An’anaviy sugʻorish madaniyati, miroblik instituti, 
mustamlaka va sovet davrlaridagi oʻzgarishlar, xususan, Eskianhor kanali, Chimqoʻrgʻon suv 
ombori, Qarshi gidrouzeli va Qarshi magistral kanali kaskadining barpo etilishi arxiv hujjatlari, 
davriy matbuot va ilmiy adabiyotlar asosida yoritilgan. Mustaqillik arafasida viloyat ulkan, biroq 
energiya sarfi yuqori, markazlashgan moliyalashtirishga va paxta yakkahokimligiga bogʻliq, jiddiy 
meliorativ muammolarga ega suv xoʻjaligi majmuasiga ega boʻlgani asoslangan. 

Kalit soʻzlar: Qashqadaryo viloyati, irrigatsiya, melioratsiya, suv resurslari, Qarshi choʻli, 
Qarshi magistral kanali, miroblik, ikkilamchi shoʻrlanish, sovet davri merosi. 

ИСТОРИЧЕСКОЕ ФОРМИРОВАНИЕ ИРРИГАЦИОННО-МЕЛИОРАТИВНОЙ 

СИСТЕМЫ КАШКАДАРЬИНСКОЙ ОБЛАСТИ: ПРИРОДНО-ГЕОГРАФИЧЕСКИЕ 
ФАКТОРЫ, ВОДНЫЕ РЕСУРСЫ И СОВЕТСКОЕ НАСЛЕДИЕ 

 
АННОТАЦИЯ 

В статье проводится исторический анализ формирования ирригационно-
мелиоративной системы Кашкадарьинской области до 1991 года. Показано, что природно-
географические условия, дефицит водных ресурсов, сезонный режим речного стока и 
почвенно-гидрогеологические условия превратили орошаемое земледелие и мелиорацию в 
решающее условие экономического развития региона. На основе архивных документов, 
периодической печати и научной литературы освещены традиционная культура орошения, 

mailto:tashmurodovumidbek@gmail.com
http://dx.doi.org/10.5281/zenodo.23031880
mailto:tashmurodovumidbek@gmail.com

институт мирабов, изменения колониального и советского периодов, в частности 
строительство канала Эскианхор, Чимкурганского водохранилища, Каршинского гидроузла 
и каскада Каршинского магистрального канала. Обосновано, что накануне независимости 
область располагала масштабным, но энергоёмким, зависимым от централизованного 
финансирования и хлопковой монокультуры водохозяйственным комплексом с серьёзными 
мелиоративными проблемами. 

Ключевые слова: Кашкадарьинская область, ирригация, мелиорация, водные 
ресурсы, Каршинская степь, Каршинский магистральный канал, мирабы, вторичное 
засоление, советское наследие. 

  
Umidbek M. Tashmuradov, 

Independent Researcher, Karshi State University 

HISTORICAL FORMATION OF THE IRRIGATION AND LAND-RECLAMATION 

SYSTEM OF KASHKADARYA REGION: PHYSICAL-GEOGRAPHICAL FACTORS, 
WATER RESOURCES AND THE SOVIET LEGACY 

 
ABSTRACT 

The article presents a historical analysis of the formation of the irrigation and land-
reclamation system of Kashkadarya region before 1991. It shows that the region’s physical-
geographical conditions, the scarcity of water resources, the seasonal regime of river flow and soil-
hydrogeological conditions made irrigated farming and land reclamation a decisive precondition of 
regional economic development. Drawing on archival documents, periodicals and scholarly 
literature, the paper examines the traditional irrigation culture, the institution of mirabs and the 
changes of the colonial and Soviet periods, in particular the construction of the Eskianhor canal, the 
Chimkurgan reservoir, the Karshi hydraulic complex and the pumping cascade of the Karshi Main 
Canal. It is substantiated that on the eve of independence the region possessed a vast but energy-
intensive water-management complex, dependent on centralised financing and cotton monoculture 
and burdened with serious reclamation problems. 

Index Terms: Kashkadarya region, irrigation, land reclamation, water resources, Karshi 
steppe, Karshi Main Canal, mirabs, secondary salinisation, Soviet legacy. 

  
Dolzarbligi: 
Tarixdan ma’lumki, sun’iy sugʻorishga asoslangan dehqonchilik suv ishlab chiqarishning 

ham, ijtimoiy hayotning ham bosh omili hisoblanadi. Xalqimizning “suv bor joyda hayot bor” 
degan xalq hikmati Qashqadaryo vohasi uchun ramziy emas, balki bevosita amaliy mazmun kasb 
etadi [1, 9-b.]. Shu bois mustaqillik yillarida viloyatda amalga oshirilgan irrigatsiya-melioratsiya 
islohotlarining mazmuni va koʻlamini xolis baholash uchun, avvalo, bu jarayonlar kechgan tabiiy-
geografik muhitni hamda 1991-yilga qadar shakllanib ulgurgan suv xoʻjaligi majmuasining tarixiy 
tadrijini yaxlit tasavvur etish zarur. 

Mavzuning dolzarbligi shundaki, Qashqadaryo viloyati respublikaning eng yirik sugʻorma 
mintaqalaridan biri boʻlib, uning suv ta’minoti Amudaryo suvini mashina usulida koʻtarib beruvchi 
nasos kaskadiga asoslangan, mustaqillik davrining barcha islohotlari esa aynan sovet davrida 
yaratilgan texnogen majmua va uning ichki ziddiyatlari zaminida amalga oshirildi. Maqolada 
viloyat irrigatsiya-melioratsiya tizimining tabiiy-geografik asoslari va tarixiy shakllanish 
bosqichlarini tahlil qilib, viloyat mustaqillik davriga qanday suv xoʻjaligi merosi bilan kirib 
kelganini asoslab beriladi. 

Tadqiqot metodologiyasi va manbalar: 
Tadqiqot tarixiylik, xolislik va tizimlilik tamoyillariga tayanadi, unda muammoli-

xronologik, qiyosiy-tarixiy va manbashunoslik tahlili metodlari qoʻllanilgan. Manbaviy asosni 
Oʻzbekiston Milliy arxivi va Qashqadaryo viloyat davlat arxivi hujjatlari, viloyat suv xoʻjaligi 

boshqarmasi muzeyi materiallari, 1960–1980-yillar davriy matbuoti hamda milliy va xorijiy 
tarixshunoslik asarlari tashkil etadi. Manbalarning ma’lumotlari oʻzaro solishtirish orqali baholandi. 

Tadqiqot natijalari: 
Qashqadaryo viloyati Oʻzbekistonning janubi-gʻarbida, shu nomli daryo havzasida 

joylashgan boʻlib, maydoni 28,5 ming kvadrat kilometrni tashkil etadi. Hudud Buxoro, Samarqand 
va Surxondaryo viloyatlari hamda Turkmaniston va Tojikiston bilan chegaradosh [2, 65-b.]. 
Geografik oʻrin viloyat suv xoʻjaligining ikki tub xususiyatini belgilaydi. Hudud Pomir-Oloy togʻ 
tizmalarining gʻarbiy etaklarida joylashgani bois mahalliy suv manbalari togʻ oqimlariga bogʻliq, 
viloyatning gʻarbiy va janubi-gʻarbiy qismini egallagan Qarshi choʻli esa tabiiy suv manbalaridan 
deyarli mahrum boʻlib, uni suv bilan ta’minlashni faqat transhududiy inshootlar orqaligina amalga 
oshirish mumkin. Tabiiy sharoitiga koʻra viloyat hududi uch mintaqaga – yogʻin nisbatan koʻp 
boʻlgan yuqori (Kitob, Shahrisabz, Chiroqchi, Yakkabogʻ tumanlari), lalmi va sugʻorma 
dehqonchilik uygʻunlashgan oʻrta (Qamashi, Gʻuzor) hamda qadimdan suv tanqisligini boshdan 
kechirgan quyi mintaqa – Qarshi atrofidagi tekislik va choʻl zonasiga ajratiladi. Aynan shu uch 
mintaqali tuzilma viloyat irrigatsiyasining tarixiy arxitekturasini belgilab beradi, suv yuqoridan 
quyiga taqsimlanadi, eng keskin muammolar esa doimo quyi mintaqada toʻplanadi. 

Tuproq-gidrogeologik sharoit melioratsiya masalasini boshidanoq kun tartibiga qoʻydi. 
Togʻoldi qismida unumdor boʻz tuproqlar tarqalgan boʻlsa, tekislik va choʻl zonasida taqir, 
taqirsimon va turli darajada shoʻrlangan tuproqlar hamda shoʻrxoklar keng maydonlarni egallaydi 
[2, 66–68-b.]. Qarshi choʻlining quyi qismlarida sizot suvlari yer yuzasiga yaqin va yuqori darajada 
minerallashgan boʻlib, sugʻorish me’yorlari buzilganda tuzlarning haydalma qatlamga koʻtarilishi – 
ikkilamchi shoʻrlanish xavfi yuzaga keladi. Shu bois hududdagi har qanday yirik sugʻorish loyihasi 
zovur-kollektor tarmogʻi, shoʻr yuvish va sizot suvlari sathini pasaytirish tadbirlari bilan 
uygʻunlikda amalga oshirilishi shart edi. Iqlim keskin kontinental va arid hisoblanib, tekislik 
qismida yillik yogʻin 150–300 millimetrdan oshmaydi, bugʻlanish esa undan bir necha barobar 
yuqori [2, 65-b.]. Iqlimshunoslar Oʻzbekistonning janubiy tekisliklarida yogʻin miqdorining 
kamayish tendensiyasini qayd etadilar. Qashqadaryo havzasidagi muzliklar maydoni 1957–2010-
yillarda 10,29 kvadrat kilometrga, ya’ni 56,7 foizga qisqargan – bu oʻrganilgan havzalar ichida eng 
yuqori nisbiy koʻrsatkichdir [3, 61–62-b.]. 

Daryo oqimining yil davomida notekis taqsimlanishi – oqimning asosiy qismi bahorga 
toʻgʻri kelib, ekinlar suvga eng muhtoj boʻlgan yoz oʻrtalarida daryolarning sayozlashishi – yana bir 
jiddiy muammo boʻlib kelgan [3, 63–64-b.]. 1963-yilda ishga tushirilgan 500 million kub metrlik 
Chimqoʻrgʻon, keyinroq barpo etilgan 200 million kub metrlik Pachkamar va 26 million kub 
metrlik Qamashi suv omborlari oqimni mavsumiy tartibga solish boʻyicha aynan shu obyektiv 
ehtiyojga javob sifatida barpo qilingan [4]. Viloyatning bosh suv arteriyasi – Qashqadaryo Hisor 
tizmasining gʻarbiy yonbagʻirlaridan boshlanib, Oqsuv, Tanxozdaryo, Yakkabogʻdaryo, 
Gʻuzordaryo irmoqlarini qabul qiladi, biroq uning yillik oqimi voha ehtiyojiga nisbatan kichik, quyi 
oqim esa tarixan suvsiz qolgan. Shu sababli voha suv xoʻjaligining butun tarixini, mohiyatan, ikki 
tashqi manba – Zarafshon va Amudaryo suvlarini hududga jalb etish uchun kurash tarixi sifatida 
talqin etish mumkin. Uning dastlabki bosqichi Zarafshon suvini Eskianhor orqali olib kelish, 
yakuniy va eng yirik bosqichi esa Amudaryo suvini mashina kanali orqali koʻtarib berish bilan 
bogʻliq boʻldi. 

Sugʻorma dehqonchilikning vohadagi ildizlari qadim davrlarga borib taqaladi. Arxeologik 
tadqiqotlar ilk temir davridayoq Yerqoʻrgʻon va Uzunqir kabi yirik shahar markazlari atrofida 
sugʻorishga asoslangan dehqonchilik rivojlanganidan guvohlik beradi, antik davrda Nautaka va 
Naxshab, oʻrta asrlarda Kesh va Nasaf vohalari Movarounnahrning obod dehqonchilik oʻlkalari 
qatorida tilga olingan, arab geograflari Istaxriy va Ibn Havqal ularni serhosil, ariqlari sersuv oʻlka 
sifatida tavsiflagan [5, 20–23-b.]. Ya.Gʻ.Gʻulomov asoslab berganidek, Oʻrta Osiyo 
sivilizatsiyasining taraqqiyoti sun’iy sugʻorish tizimlarini barpo etish va ularni jamoa boʻlib 
boshqarish madaniyati bilan chambarchas bogʻliq kechgan [6, 19-b.]; bu metodologik xulosa 
A.R.Muhammadjonovning Zarafshon vodiysi boʻyicha tadqiqotlari [7, 21–24-b.] va vohaning 

sugʻorilish tarixiga bagʻishlangan maxsus monografiya [8] bilan birga mavzuni oʻrganishda tayanch 
nazariy asos boʻlib xizmat qiladi. 

Oʻrta asrlar va xonliklar davrida vohada suv taqsimotining oʻziga xos instituti – miroblik 
tizimi shakllandi. Suv xoʻjaligini bosh mirob boshqargan, yirik kanallar miroblar, ikkinchi darajali 
ariqlar ariq oqsoqollari tasarrufida boʻlgan, suv tanqis paytlarda «mardiquraq» deb atalgan qat’iy 
navbat tartibi qoʻllanilgan, ariqlarni qazish va tozalash hashar yoʻli bilan, foydalanuvchilarning yer 
maydoniga mutanosib ishtirokida bajarilgan. Bu tizim suvdan tejamli foydalanish intizomini 
shakllantirgan va suv boshqaruvini jamoaviy nazorat ostiga olgan edi. Buxoro amirligi tarkibidagi 
Qashqadaryo bekliklarida suv munosabatlari shariat me’yorlari va odat asosida tartibga solinar, 
inshootlarni saqlash xarajatlari aholidan olinadigan yigʻimlar va hashar majburiyati hisobidan 
qoplanar edi [1, 10–12-b.]. Podsho Rossiyasi davrida viloyat hududi amirlik tarkibida qolgani bois 
bu yerda mustamlaka ma’muriyatining yirik irrigatsiya loyihalari amalga oshirilmadi. Bu holat ikki 
yoqlama natija berdi, Hudud yirik texnik loyihalardan chetda qoldi, biroq an’anaviy suv boshqaruvi 
instituti bu yerda boshqa mintaqalardagiga qaraganda toʻlaroq saqlanib, XX asr oʻrtalarigacha amal 
qilib keldi. 

1917–1925-yillar mintaqa irrigatsiyasi uchun inqiroz va tiklanish davri boʻldi, koʻplab 
tarmoqlar parvarishsiz qoldi, biroq miroblik instituti jamoaviy oʻzini-oʻzi boshqarish vazifasini 
bajarib, tizimning butunlay izdan chiqishining oldini oldi. 1920-yillarning birinchi yarmida kanallar 
tiklandi, 1923–1925-yillarda ayrim vohalarda drenaj va shoʻr yuvish tajribalari boshlandi [9, 1481–
1483-b.], 1925-yilga kelib Oʻrta Osiyo sugʻorish tizimi urushdan oldingi darajaga yaqinlashdi [10, 
16–17-b.]. 1925-yil dekabridagi yer-suv islohoti suv-yer munosabatlarini davlat nazoratiga oʻtkazdi, 
suv endi jamoa boyligi emas, davlat resursi sifatida taqsimlana boshladi, miroblarning amaliy 
koʻnikmalari esa yangi tuzilmalar tomonidan oʻzlashtirildi [11, 55–57-b.]. 1930-yillarda respublika 
irrigatsiyasida hal qiluvchi rol oʻynagan ommaviy xalq hashari usuli [12, 30–38-b.] Qashqadaryoda 
mahalliy kanal va ariqlarni tiklashda qoʻllanilib, urushdan keyingi qurilishlarga tashkiliy tajriba 
boʻldi. 

Tub burilish urushdan keyingi yillarda yuz berdi. Oʻrta asrlardayoq ma’lum boʻlgan 
Eskianhor oʻzanining 1955-yilda zamonaviy muhandislik asosida qayta qurilishi Zarafshon suvini 
vohaga muntazam yetkazib berish imkonini yaratdi va Kasbi, Koson tumanlarida sugʻoriladigan 
maydonlarni kengaytirdi [11, 60–63-b.], 1963-yilda esa Chimqoʻrgʻon suv ombori oʻrta mintaqa 
yerlarini barqaror suv bilan ta’minladi. Ayni shu ikki inshoot vohaning ichki suv resurslaridan 
foydalanish imkoniyati chegarasiga yetganini ham koʻrsatdi. Sugʻoriladigan maydonlarni jiddiy 
kengaytirish endi faqat Amudaryo suvi hisobiga mumkin edi [13, 195-b.]. Qurilishning tashkiliy 
asoslari ham shu yillarda shakllandi. 1961-yil avgustida yagona Qashqadaryo qurilish-montaj 
boshqarmasi tashkil etildi, 1965-yildan vohaning yirik kanallari betonlashtirildi, quyi mintaqada 
Xudoyzod va Qoratepa zovurlari qazildi [14, 77-b.]. 1962-yilda boshlanib 1965-yil 26-aprelda ishga 
tushirilgan, sekundiga 520 kub metr oʻtkazish quvvatiga ega Qarshi gidrouzeli daryoning quyi 
oqimidagi ellikta tarqoq suv olish nuqtasi oʻrnini bosib, voha suv taqsimotini muhandislik asosiga 
oʻtkazdi va yirik gidrotexnik qurilish tajribasiga ega mahalliy kadrlar maktabini shakllantirdi [15, 3-
v.]. 

Viloyat suv xoʻjaligi tarixidagi eng yirik loyiha – Qarshi choʻlini oʻzlashtirish dasturi 1963-
yildan amaliy bosqichga kirdi. Ixtisoslashgan «Qarshiqurilish» boshqarmasi tashkil etilib, 1965-
yilning oʻzida 1 milliard rubldan koʻproq davlat mablagʻi sarflandi [14, 77-b.]. 1966-yil iyulida 
tasdiqlangan Bosh sxemaga koʻra Qarshi bosh kanalining 80-kilometrida 1,5 milliard kub metrlik 
Tallimarjon, 180-kilometrida 2,2 milliard kub metrlik Shoʻrsoy suv omborlarini qurish va ularni suv 
deyarli sarflanmaydigan qish oylarida nasoslar orqali toʻldirish koʻzda tutildi [16, 1-v.]. Jami 
oʻzlashtirilishi belgilangan maydon 500 ming gektarni tashkil etdi. Loyihaning muhandislik oʻzagi 
– Qarshi magistral kanali va oltita nasos stansiyasidan iborat kaskad 1967–1970-yillarda barpo 
etilib, Amudaryo suvini 132 metr balandlikka koʻtarib berdi [17, 28-b.]. 1974-yil bahorida 
Amudaryo suvi 164 kilometrlik kanal orqali vohaga yetib keldi va bu voqea vohaning ming yillik 
suv tanqisligi tarixida tub burilish yasadi [4]. 1963–1979-yillarda choʻlda 30 ta sovxoz tashkil etilib, 
qishloq xoʻjaligi oborotiga 60 ming gektardan ortiq yangi yer qoʻshildi, Tallimarjon va Nishon 

shahar maqomini oldi. Oʻzlashtirish kuchli ilmiy-loyihaviy ta’minotga tayandi. Sugʻorish, drenaj, 
shoʻr yuvish, agrotexnika va infratuzilma qurilishini yaxlit tizimda olib borish tamoyillari 
«Sredazgiprovodxlopok» va SANIIRI olimlari tomonidan ishlab chiqildi. V.A.Duxovniy 
ta’kidlaganidek, beton qoplamali kanallar, lotoklar, yopiq quvurlar va ikki tomonlama tarmoqlar 
yuqori foydali ish koeffitsiyentini ta’minladi [18, 183-b.]. 

Shu bilan birga, 1970–1980-yillar tajribasi tizimning tugʻma zaifliklarini ham namoyon 
qildi. Birinchidan, oltita nasos stansiyasi yiliga yuz millionlab kilovatt-soat elektr energiyasi 
iste’mol qilar, suvning har kub metri tannarxida energiya xarajati hal qiluvchi ulushni tashkil etardi 
[1, 17-b., 21-b.]. Bu xususiyat suv ta’minotini uzluksiz elektr ta’minoti va ehtiyot qismlar yetkazib 
berilishiga bogʻlab qoʻydi. Ikkinchidan, sugʻoriladigan maydonlarning jadal kengayishi yer osti 
suvlari sathining koʻtarilishiga, botqoqlanish va ikkilamchi shoʻrlanishning kuchayishiga olib keldi, 
ayrim massivlarda drenaj qurilishi sugʻorish tarmoqlaridan orqada qoldi. 1985-yilga kelib 
respublika boʻyicha shoʻrlangan sugʻoriladigan yerlar 1,5 million gektardan oshib ketdi [19, 340-
b.]. Uchinchidan, paxta yakkahokimligi sharoitida sugʻoriladigan maydonlarning qariyb yarmini 
paxta egallab, almashlab ekish qat’iy reja topshiriqlariga boʻysundirildi [11, 67–70-b.], magistral va 
xoʻjaliklararo kanallarda filtratsiya hamda texnik yoʻqotishlar esa suv olishning uchdan biriga 
yaqinini tashkil etardi [16, 19-v.]. 1980-yillarning ikkinchi yarmida Jizzax, Sirdaryo, Qashqadaryo 
viloyatlari va Qoraqalpogʻistondagi yangi oʻzlashtirilgan yerlardagi 66 ta sovxoz gektaridan atigi 
10–11 sentner hosil olib, yiliga 45 million rubl atrofida zarar koʻrar, 1986–1990-yillarda ekin 
maydonlarining suv bilan ta’minlanishi 60–70 foizgacha pasayib ketgan edi [4]. Muhimi shundaki, 
bu muammolar ayrim texnik nosozliklar emas, balki tizim ishlashidagi tub nomutanosiblik – suvni 
koʻp berishga qaratilgan reja intizomi bilan ortiqcha suvni chiqarib yuborishga moʻljallangan drenaj 
quvvati oʻrtasidagi uzilish natijasi edi. 

1960–1980-yillar adabiyoti va matbuoti choʻl oʻzlashtirishni asosan qahramonlik ruhida 
yoritgan boʻlsa, muammolar xizmat hujjatlarida qayd etilgan [21, 129-b.], zamonaviy xorijiy 
tarixshunoslik esa ekologik oqibatlarga urgʻu berib, davr yutuqlarini keltirishni chetda qoldiradi 
[20, 401–403-b.]. Mustaqillik arafasida viloyat respublikadagi eng yirik irrigatsiya-melioratsiya 
majmualaridan biriga ega edi. 1992-yil 1-yanvar holatiga koʻra viloyatda 492 ming gektar 
sugʻoriladigan yer boʻlib, shundan 211,3 ming gektarini paxta egallar, 14 tuman doirasida 238 
xoʻjalik faoliyat yuritar edi [11, 75–78-b.]. Tizimning tayanch inshootlari – Qarshi gidrouzeli, 
Eskianhor kanali, Chimqoʻrgʻon, Pachkamar, Qamashi, Hisorak va Tallimarjon suv omborlari, 
Qarshi magistral kanali hamda oltita nasos stansiyasi kaskadi edi. Tan olib aytish lozimki, bu 
gidrotexnik inshootlar voha uchun sovet davrida bunyod etilgan eng yaxshi ish hisoblangan. hozirgi 
holatida kaskad sekundiga 200 kub metr suvni 157 metrga koʻtarib, 335 ming gektar maydonni 
sugʻoradi [1, 17-b.]. Boshqaruv tuzilmasi esa butunlay markazlashgan rejali iqtisodiyot mantigʻiga 
– suvning bepulligi, xarajatlarning byudjetdan qoplanishi va yuqoridan belgilangan limitlarga 
moslashgan boʻlib, suvdan foydalanuvchida tejamkorlikka iqtisodiy ragʻbat mavjud emas edi [11, 
89–92-b.; 22]. 

Xulosa: 
Xulosa qilib aytadigan boʻlsak, birinchidan, viloyatning tabiiy-geografik sharoiti suv 

resurslarining cheklanganligida, arid iqlim, oqimning mavsumiy notekisligida va tuproqlarning 
shoʻrlanishga moyilligida irrigatsiya-melioratsiya ishlarini bu yerda iqtisodiy taraqqiyotning hal 
qiluvchi sharti darajasiga koʻtargan. Viloyat suv xoʻjaligi tarixi mohiyatan tashqi manbalar 
Zarafshon va Amudaryo suvini jalb qilish tarixidir. Ikkinchidan, vohada ming yillar davomida 
shakllangan an’anaviy suv xoʻjaligi madaniyati (miroblik, hashar, navbat tartibi) XX asr texnogen 
tizimiga ijtimoiy poydevor boʻlib xizmat qildi. Mustaqillik yillarida suv iste’molchilari 
uyushmalarining tashkil etilishini ham shu an’ananing yangi shakldagi davomi sifatida talqin etish 
mumkin. Uchinchidan, 1960–1980-yillardagi Qarshi choʻlini oʻzlashtirish dasturi viloyatda 
mintaqaviy ahamiyatga ega ulkan suv xoʻjaligi majmuasini yaratdi, biroq bu majmua energiya sarfi 
yuqori nasos kaskadiga, markazlashgan moliyalashtirishga va ekstensiv paxtachilik modeliga qattiq 
bogʻlangan holda shakllandi. Toʻrtinchidan, 1980-yillar oxiriga kelib toʻplangan meliorativ va 
texnik muammolar tizimning ichki zaxiralari tugab borayotganini koʻrsatdi. Ana shu murakkab 

meros – ham ulkan bunyodkorlik natijasi, ham jiddiy tizimli muammolar manbai – bilan viloyat 
1991-yilda davlat mustaqilligi davriga qadam qoʻydi. 

